
				ਇਸ ਸਫ਼ੇ ਦੀ ਪਰੂਫ਼ਰੀਡਿੰਗ ਕੀਤੀ ਗਈ ਹੈ
ਪੁੱਤਰ ਪਿਤਾ ਬਦਲੇ ਭੈਣ ਭਾਈ ਬਦਲੇ,

ਕੰਤ ਨਾਰ ਬਦਲੇ ਰਿਸ਼ਤੇਦਾਰ ਬਦਲੇ ।

ਏਹ ਤਾਂ ਕਲ ਦੀ ਗਲ ਕੋਈ ਦੂਰ ਦੀ ਨਹੀਂ,

ਸਾਡੇ ਸਾਹਮਣੇ ਯਾਰਾਂ ਤੋਂ ਯਾਰ ਬਦਲੇ ।

ਬਾਤਾਂ ਬਦਲ ਕੇ ਹੋਰ ਦੀਆਂ ਹੋਰ ਹੋਈਆਂ,

ਪਰ ਪੰਜਾਬ ਦੇ ਨਾ ਪਹਿਰੇਦਾਰ ਬਦਲੇ।


ਭੁਖੇ ਮਰਦੇ ਤੇ ਕਰਨ ਕਲੋਲ ਬੈਠੇ,

ਦਰ ਦਰ ਤੇ 'ਵੀਰ' ਖੁਆਰ ਹੁੰਦੇ ।

ਪਰ ਪੰਜਾਬੀ ਜਵਾਨਾ, ਤੂੰ ਸਮਝਿਓਂ ਨਾ,

ਤੇਰੇ ਵਾਸਤੇ ਰੋਜ਼ ਪ੍ਰਚਾਰ ਹੁੰਦੇ ।


ਪੰਜੇ ਸਾਹਿਬ ਦੀ ਸ਼ਹੀਦੀ ਟ੍ਰੇਨ


ਘੋਲੀ ਉਹਨਾਂ ਦੇ ਨਾਮ ਤੋਂ ਜਾਂ ਸਦਕੇ,

ਜਿਨ੍ਹਾਂ ਕੌਮ ਪਿਛੇ ਜਾਨਾਂ ਵਾਰੀਆਂ ਸਨ ।

ਸੀਸ ਤਲੀ ਰੱਖ ਸਿਦਕ ਦੀ ਗਲੀ ਲੰਘੇ,

ਹੱਸ ਹੱਸ ਕੇ ਡਾਂਗਾਂ ਸਹਾਰੀਆਂ ਸਨ।

ਅਸੀਂ ਪੁੱਠੀਆਂ ਖੱਲਾਂ ਲੁਹਾਨ ਵਾਲੇ,

ਸਾਡੇ ਸਿਰਾਂ ਤੇ ਚਲੀਆਂ ਆਰੀਆਂ ਸਨ ।

ਬਾਗ ਗੁਰੂ ਵਿਚ ਪਰਖ ਦੇ ਚੜ੍ਹੇ ਕੰਡੇ, 

ਲਾਉਂਦੇ ਸ਼ਹੁ ਦੇ ਸਿਦਕ ਵਿਚ ਤਾਰੀਆਂ ਸਨ।


ਧਮਕ ਗਏ ਲੋਕੀਂ ਸਾਰੇ ਜੱਗ ਵਾਲੇ,

ਪਾਈਆਂ ਜਿਨ੍ਹਾਂ ਨੇ ਉਚ ਅਟਾਰੀਆਂ ਸਨ।

